
Erakusketa urriaren 13ra arte egongo da zabalik

Miguel Chevalier-en unibertso digitalean murgildu da ARKABIA 

• ”Digital Floralia” erakusketak murgiltze instalazioak, errealitate birtuala, adimen artifizialaz sortutako sorkuntzak, 3Dn inprimatutako eskulturak, tapizak, hologramak eta bitxikerien kabinete bat bildu ditu, aro digitaleko bizitzaren etorkizunari buruz hausnartzeko       

Vitoria-Gasteiz, 2026ko ekainak 4.- Gure hiritik igaro den erakusketarik ikusgarrienetakoa hartzeko ireki ditu ateak ARKABIAk, arte digitalaren eta birtualaren nazioarteko aitzindaria den Miguel Chevalier artista frantziarraren asmo handiko proiektua. “Digital Floralia” proiektuak irudimenezko landare unibertso batean murgiltzea proposatzen du. Unibertso horretan, arteak, zientziak eta teknologiak bat egiten dute, adimen artifiziala, simulazioa eta bizidunaren eraldaketa ezaugarri dituen garai honetan naturarekin dugun harremana birplanteatzeko. Erakusketa urriaren 13ra arte izango da ikusgai, Vital Fundazioaren kulturgune berrian (Posta kalea 13-15).

Instalazio sortzaile eta interaktiboen, eskulturen, tapizen, marrazki robotizatuen, brodatu digitalen, hologramen eta obra inprimatuen bidez, “Digital Floralia” proiektua hiru hamarkada baino gehiagoko ikerketa artistikoaren erakuslea da. Landare-munduari buruzko ikerketa artistikoa, hain zuzen ere, eta mundu hori algoritmoen hizkuntzara itzultzeko lana. Chevalier-ek, informatikako profesionalekin lankidetzan, benetako herbario birtualak sortu ditu, alegiazko hazi eta lorez osatuak; etengabeko bilakaeran dauden benetako lorategi digitalak. 

Erakusketa hasteko bitxikerien kabinetea dago, animalien, landareen eta mineralen alorretako objektu botanikoen bilduma egiteko gune errenazentistetan inspiratuta. Gaur egungo berrinterpretazio honetan, Chevalier-ek 3Dn inprimatutako eskulturak, hologramak, laser bidez ebakitako piezak, inpresio digitalak, liburu arraroak, herbario historikoen laminak eta museo-bildumetako hainbat objektu bildu ditu.

Artistaren iruditeria elikatzen duten inspirazio iturrietako batzuk ditu ikusgai espazio honek, eta zubi bat ezartzen du natura behatzeko tradizio zientifikoaren eta gaur egun berrasmatzea ahalbidetzen duten tresna digital berrien artean.

Bitxikerien kabineteak Natur Zientzien Arabako Museoak lagatako herbario plegu bi eta hiru fosil ditu, Gasteizko Arte eta Ofizioen Eskolak lagatako XVIII. mendeko Prestamero herbarioaren liburuki bat, eta Sancho el Sabio Vital Fundazioarena den sendabelarren atlas bat.

Hiru lore-belaunaldi
Chevalier-en loreek ihes egiten diote edozein sailkapen botaniko ezagunari, biologiaren, matematikaren, diseinu sortzailearen eta adimen artifizialaren arteko gurutzaketa batetik sortuak diruditen organismo hibridoak dira. Artistak azken hogei urteetan garatutako hiru serie handi bildu ditu erakusketak: Fractal Flowers, Extra-Naturalia eta Meta-Nature AI. Bakoitzak bizitza artifizialari eta sorkuntza algoritmikoari buruzko ikerketaren bilakaerako etapa bat irudikatzen du.

Extra-Naturalia serieak eskala handian proiektatutako lorategi birtual sortzailea eta interaktiboa aurkezten du. Bertan, aparteko konplexutasun bisualeko espezie fantastikoak agertzen dira: landare argitsuek, hosto zeharrargiek, zurtoin filiformeek eta korola oso bitxiak dituzten loreek, etengabe eraldatzen ari den paisaia osatzen dute. Loreak etengabe jaiotzen, loratzen, garatzen, zimeltzen eta berriz sortzen dira. Aldi berean, bisitariaren presentziari erantzuten diote: makurtu egiten dira bisitaria albotik igarotzean, petaloak poliki-poliki erortzen dira eta loreak argi eta kolore leherketetan desintegratzen direla dirudi.

Chevalier-en definizioaren arabera, proposamen hori “inpresionismo digitala” da, Claude Moneten sentsibilitatearen eta hark argi aldaketekiko eta naturaren aldaketa iraunkorrekiko zuen interesaren oinordekoa.

Extra-Naturalia unibertsoan, sakonerako eta mugimenduko efektu harrigarriak sortzen dituzten lentikular handiak nabarmentzen dira; hari fluoreszentez eta zilarreztatuz belus beltzaren gainean egindako brodatze digitala; argi ultramorez argiztatutako errotuladore fluoreszentez robotek egindako marrazkiak; eta lorategi algoritmiko hori osatzen duten berrehun hazi birtualen artean hautatutako hogei espezie digitalez osatutako herbarioa.

Meta-Nature AI instalazio sortzailea da, adimen artifizialaren bidez sortutako bi dimentsioko eta hiru dimentsioko irudietatik sortua. Lorategi birtual horretan dibertsitate formal eta kromatiko handiko lore, hosto eta zuhaitzen testura ezezagunak azaleratzen dira. Beren azalera mutanteek, isla aldakorrek eta egitura ezinezkoek modu autonomoan eboluzionatzen duela dirudien paisaia sortzen dute, infinitua izan daitekeen bizitza artifizial batek bultzatuta.

Lan honen bidez, Chevalier-ek adimen artifizialak irekitako sormen aukera berriak aztertu ditu, eta makinek mundu naturala sortzeko eta irudikatzeko prozesuetan duten gero eta rol handiagoari buruzko galderak planteatzen ditu.

Fractal Flowers izeneko atalak, artistaren proiekturik enblematikoenetakoak, landare, mineral, animalia eta robotikaren arteko egiturak dituzten lore digitalak ditu ikusgai. Bere formak ugaldu eta eraldatu egiten dira, organismo biologikoak zein arkitektura futuristak gogora ekartzen dituzten eredu matematikoei jarraituz.

Pantaila bertikal baten gainean dagoen instalazioa errealitate birtualeko obra handi bat da, eta bertan, lore argitsuak metamorfosi jarraitu batean hazi, zabaldu, zimeldu eta berpiztu egiten dira. Proiekturako berariaz garatutako softwareak ekosistema digital autonomoak sortzen ditu, ikusmen bariazio amaigabeak sortzeko gai direnak.

Gainera, unibertso horren gauzatze ugari bildu ditu erakusketak: 3Dn inprimatutako eskulturak, loreen hazkundearen faseak atzematen dituztenak; hiru dimentsioko efektuak dituzten hologramak; marrazki robotizatuak; likraren gaineko inpresioak; eta artilezko eta zetazko tapiz zirkular ikusgarri bat, hiru metroko diametrokoa, aldi berean ehunezko euskarri eta proiekzio-pantaila eginkizunak burutzen dituena.

Natura, artifizialtasunaren aroan     
Bere dimentsio bisual ikusgarriaz haratago, “Digital Floralia” erakusketak bizitza naturalaren orainari eta etorkizunari buruzko funtsezko gaiak planteatzen ditu, esku-hartze teknologiko gero eta handiagoko testuinguruan. Chevalier-ek sortutako lore digitalak mutatu, hibridatu eta mugarik gabe ugaltzen dira. Ustekabeko portaera horrek manipulazio genetikoari, adimen artifizialari, ekosistemen modelizazioari eta mundu naturalaren etengabeko artifizializazioari buruzko egungo eztabaidara garamatza. 

“Erakusketak zalantzan jartzen du biziarekin eta haren hauskortasunarekin dugun harremana, eta arriskuan dagoen mundu naturalaren aberastasuna eta dibertsitatea zaintzeko premia adierazten du. Vital Fundazioan horrek guztiak bereziki kezkatzen gaitu, eta erakusketa bisitatzen dutenak gogoeta egitera gonbidatu nahi ditugu”, nabarmendu du aurkezpenean Arantxa Ibañez de Opacua Vital Fundazioko zuzendariak.   

Esposizioak biodibertsitatearen hauskortasunari eta oreka ekologikoen eraldaketa bizkorrari lotutako arriskuei buruz ohartarazten du. Hala ere, ikuspegi itxaropentsua ere proposatzen du, non teknologiak, naturak eta giza sormenak bizikidetza eta sinbiosi modu berriak ezar ditzaketen. Ildo horretan, Chevalier-en lanak aldi berean dira esperientzia estetikoa, irudimen-laborategia eta gizateriaren eta haren ingurunearen etorkizun komunari buruzko hausnarketa kritikorako gunea.

Chevalier, arte digitalaren nazioarteko aitzindaria
Mexikon jaio zen 1959an, eta Parisen bizi da Miguel Chevalier. Tresna artistikoa da berarentzat ordenagailua 1978tik. Arte digital garaikidearen historian funtsezko figuratzat jotzen da, eta esperimentazio teknologikoak eta ikusizko lengoaia berrien esplorazioak markatutako ibilbidea egin du.

Bere lanak hainbat gai jorratzen ditu, hala nola artearen immaterialtasuna, naturaren eta artifizioaren arteko hibridazioa, elkarreragitea, adimen kolektiboa, hiri-fluxuak eta hiri garaikideen eraldaketa arkitektonikoak. Bere murgiltze-instalazioak mundu osoko hainbat museo, arte-zentro eta ondare-espaziotan aurkeztu dira. 

Digital Floralia: publiko ororentzako erakusketa
ARKABIA kulturgune hurbila, irisgarria eta inklusiboa izan dadin konpromisoa du Vital Fundazioak; horren harira, “Digital Floralia” erakusketaren inguruko bitartekaritza programa bat eskaintzen ari da, mota guztietako publikoarentzako bisita eta tailer irekien eskutik. “ARKABIAren bitartekaritza-eredua irisgarritasun kulturalean, entzute aktiboan eta esperientzia esanguratsuen sorreran dago oinarrituta. Horregatik, erakusketa honen edukiak espaziora hurbiltzen diren bisitari taldeen beharretara eta interesetara egokituta daude ”, azpimarratu du Arantxa Ibañez de Opacuak. 
Eskaintza osotik, udako kanpamenduak nabarmendu daitezke, “Gymkana sortzailea, zer dago Chevalier-en munduaren barruan?” izeneko proposamenaren eskutik. Jarduera artistiko multzo bat da, jolasaren eta esperimentazioaren bidez arte digitalek eta sortzaileek nola funtzionatzen duten deskubritzeko.
Gainera, ‘Digital Floralia’ erakusketak aplikazio mugikor bat izango du, ibilbidea irisgarriagoa egiteko diseinatua. Bluetooth teknologiari eta aretoan instalatutako beacon-en erabilerari esker, aplikazioak automatikoki detektatuko du bisitaria non dagoen kokatuta, eta dagozkion edukiak aktibatuko ditu ibilbidearen puntu bakoitzean. Audiogida-formatu horri esker, bisitariak hainbat ibilbideren artean aukera dezake erakusketan zehar. Horietako batean obra nabarmenen deskribapenak daude, eta ibilbide hori pertsona gorrentzako hizkuntzan ere eskaintzen da. 
Halaber, eduki laburragoak eta didaktikoagoak dituen bisita bat egiteko aukera ere badago, eta helduek lagundutako haurrentzat ere balio dezakete.  

Bisiten eta tailerren ordutegiak:

· Azalpen-bisitak: asteazkenetan, 18:00etan; larunbatetan, 17:00etan; igandeetan, 12:00etan eta 18:00etan.  
· Tailer irekia: larunbatetan, 18:00etan.
· Ikasleentzako, elkarteentzako eta beste erakunde batzuentzako bisita-tailerra: lanegunetan goizez. 

Informazioa eta bisitetarako nahiz tailerretarako lekuen erreserba www.arkabia.eus webgunean.

ARKABIA astelehenetik igandera irekitzen da, 11:00etatik 14:00etara eta 17:00etatik 20:00etara. Astearteetan itxita dago. 

